
ژڤانەكێ‌ پاشئێخستی ل كەمپەكا ئاوارەیان

هەكو ئاوارە ل دەشتەكا رویت دامەزراین
قورئانەك و هندەك رەسمێن بیرهاتنا و 
چەند كنجڕەك.. ژبۆ ڤەشارتنا عەورەتێ‌
ئوو ناسنامە و دەفتەر نفووسا دەولەتێ‌

د هەموو مالێن هێژ نەپەرتبوویدا سامان بوو
گیانەكێ‌ ماندیبوویی و ترسەكا ب ئاڤێداچوویی

ب دەهمەنا وەغەرێڤە.. حەیزەران بوو
ئوو خەونەكا هێژ نەبوویی، ل ئاسمانێ‌ دوور خاقان بوو

ریهدرێژێن دەوروبەرا و برا یێن خوینێ‌ 
ل دۆر خرڤە بوون كو بۆ دابین بكەن ژینێ‌

لێ‌ دەمێ‌ وان كچك دیتین.. 
كچكێن رند و داما و خەمگین 

ل ناڤ كەریێ‌ پەزێ‌ بەنگین، مشت بوغومین
ئایەتێن نیكاحێ‌ و وەلەدێن خێرێ‌ 

بۆ بابێن وان، كرنە وەعز و ئینانە وێرێ‌
ئەوێن رازی بووین، كرنە ئیمام و
 ئەوێن نەرازی دانان بەر كێرێ‌.

* 		
ل وێ‌ ئێڤارا كارەب گەهاندینە كەمپێ‌

سەییدەكێ‌ ژ ئەولادێن پێغەمبەری 
ل سەر نڤێژێ‌ كەفت و مر

گیانێ‌ وی ژ لەشی فڕی و ببوو كوتر 
ل بەر خیڤەتان د چەوری و ل دەریێ‌ بەهەشتێ‌ دگەڕی

لێ‌ ل وی دەمی.. 
بەهەشت د لەپێ‌ زارۆكەكێ‌ ئاوارەدا ببوو ئاگر

ل سەر پویشێ‌ خەونێن هەلاویستی د چەری و 
توخیب د بڕی

تەڤ دەولەتێن ڤارێ‌ و كافر بۆ ببوون پر.
* 		

سپێدەیەكێ‌.. 
هێشتا خوناڤ ب روویێ‌ گولێڤە روندك بوو
هێشتا مەستی، دناڤ سەرێ‌ مندا پرتک بوو

ئەزەك خاڤ و پێنگاڤ گران
بەر ب خیڤەتێن ئاوارەیانڤە مەشیم و 
ب دیتنا.. جەستێ‌ خوەیێ خاڤڤە بەهیم

ما چەوا دبیت!..
سینگێ‌ من باوەشا ئاواران بیت و جانێ‌ من... 

ل سەر وارێ‌ خوە ئاوارە بیت؟!
 * 		

دوو خیڤەتان.. 
وەكو دوو هەڤسوویێن ژ هەڤ خەریب 

وەكو دوو رێبارێن ڕێ‌ هەڤتەریب و ژێك غەریب
ب دەنگەك کز و نزم، سوحبەتەك دكر 

یا ئێكێ‌ دگۆت: خودانێ‌ من شوڕەشگێرە و 

هەموو خائینان دێ‌ قڕ كەت
یا دووێ‌ دگۆت: خودانێ‌ من شوڕەشهێرە و

هەموو پەییسكان دێ‌ توڕ كەت
بەری ئێڤاری دادەت و ئاهێن ژنان 

چاڤێن سنێلان خەوزڕ كەت
صەمونەكێ‌ گەهاندن ئێك
نە خائینان دیتن سێپێك

نە دارپێپكێن پەییسكێ‌ كەفتنە بەر ئێك. 
 * 		

كچكەكا ئاوارە... 
كەزی یێن خوە ڤەهاندن و كلێ‌ سوبحانی

ل هەردوو چاڤێن رەش رەشاندن 
هەموو خەونێن خوە یێن چاندی

ل وێ‌ حەوشا ل دویف خوە هێلای ڤەشارتن و 
گلۆپێن دیتنێ‌ ڤەمراندن

ل سەر نڤینێن مەلایەكێ‌ سوننە مەزهەب 
رۆژا چوارێ‌ دۆرا وێیە و هەستا وێ‌ بەندا ڤڕێیە
ئەڤینیێ‌ شەرمكر و هەموو چیرۆك خەوخاندن

ل بەر دەرازینكا ئاسمانی ئازراندن
ئاسمان هینگی د دەستێ‌ مژێدا بەنی بوو 

شعرا من ژی بەقەك ڤلڤل
ل بەر پەراڤێ‌ گەڕەكا مەند و گەنی بوو. 

 * 		

سیاسییەك هاتە دەنگ و هێدی بۆ خیڤەتان د ئاخفت 
“كەس ب پلێ‌ ناگەهیتە سەرێ‌ ملێ‌“

ئەڤ سەرێن سەر ژبەر گێژ دبوون نۆكە گێژن
بەری ئاڤروویێ‌، ژ ئەنیێ‌ ب رێژن

دێ‌ بنە چرا و كاروانێ‌ مە 
دێ‌ پێ‌ گەهیت سەرێ‌ ملێ‌. 

*      *      * 		

د باوەشا وەڵاتیدا و هەر خەمگینم
)١( 		

ئەى خاک.. 
ما تۆ ژ خوینا من تێر نەبووى؟!

هەتا کەنگى هەر دێ من خۆى
ما هێژ دلێ تە دچیتە من؟! 
رێبارەکێ بێ سەمت و لانەمە

ب سینگێ وەڵاتیڤە کورکبوویى. 
)٢( 		

ئەى “با”.. تە خوها ب ئەنیێڤە هشککر
ژێ دباریت خوێ.. 

تە نامە یێن من قووتدان و ب تەتەرانڤە 
هێلان بێ پێ..

ب پێخواسى من خوە هاڤێت پشت دەریایێ
کو “بوسایدۆن” ب سیبەرا خوە، ڤەکەتن رێ

هەموو خوداڤەند وەستیان و ژ من بێزار بوون
ل دانگا چیاى کەمانچەکم، بێ دەنگ و ژێ. 

)٣( 		
ئەى رۆژ.. من ل بەر گەرما تە سەما کر 

ژبەر برینێن کێم پێڤە نۆژ
من ب توندى، ل دژى تاریێ کودەتا کر

ئەلهۆیەکى.. 
هەمى خەونێن هەلاویستى ژ من ڤەکرن

حەزا دێرین، ب شاڵۆکێن ژەنگى دوو تا کر!

)٤( 		
ئەى ئاڤ.. ما دێ چەند جا

خوە ب پاکى یا تە تەعمید کەم
مەسیحى گۆتە من ئەرێ و برا یێن من، 

درێکێدا راچاندن خەم
“کازانتزاکیس” ئاوازەکا دوودلیێ دخواند

کو ل بەر دەرێ دیدارا کەل بمریت عەدەم
لێ ل جهێ وێ... 

کانى یێن ئاڤا سویر ژێ پەقین
ژیانەکا ئێخسیر و گوهشۆر ل بەر چاند!

)٥( 		
ئوو هوسا خەم ل من خرڤە بوون

خەم ل سەر خەما 
چیایەک من ژ خەمان دانا و 

هیچ کەڤرەکێ خۆراگرتى پێڤە نەما
وەک زارۆکێ ل خواندنگەهێ سەرنەکەفتى 

زڤریمە ماڵ
تۆڤێ خەونێ من هاڤێتە بەر بەتەنا

بەتەن دلسۆز و ب وەفانە
ب خوینگەرمى ب دلى ڤەنا و 

بۆ روویکر هێلین و پەنا.

*      *      * 		

نەفرەت ل هوڕەبا یێن بێ باران بن

)١( 		
ل هەر چوار ژوورێن دلێ من یێ ژار نیهارە

سترانەکێ خەما من بر و چاڤێ من
ل سەر جاددەیان بێ قرارە

ما دێ هەتا کەنگى ل هیڤیا تە مینم و 
هەر رۆژ ژیان ژ دەرزێن لەشێ من لیک دبیت

مرن یا ل هەسپى سوارە!
)٢( 		

بیڤەلەرزێ بالکۆنا ماڵا مە هەژاند
وى بلبلێ د قەفەسکێدا نە د بستراند

ئەڤە خەما منە هار بووى
سینگێ عەردى و زەڤیا دڕاند.

)٣( 		
ئەو هیڤى یا ل زۆزانا

کەفتى بوو بەر با و بارانا 
سیمەرخەکێ خوە لێدا و بر

هێلا کەسکەسۆرى توڕ کر
لێ نە دادا و ما ل ئاسمانا. 

)٤( 		
من نەفرەت ل کەڤرێن سار باراندن

تیرێن تیژ و ژەهرکرى



12

د روویێ رۆژێدا چەپاندن 
دلێ من زەڤیەکا پاکیزەیە و سۆزێن درەو

د چاڤێن مندا خەوخاندن. 
)٥( 		

د بیردانکا سیڤانداندا، هەمى سیتاڤ تونە نە
قەلەرەشکێن سەر کەلەخێن بلبلێن رند نەدیرەنە

“مەلاى دباغێ گولفرۆشان تم ددى رەسمەک عەجیب”
تەڤ سوارێن ژ بانێن بلند هاتین خوارێ 

ل کەرکووکێ سەوداسەر و بێهۆدەنە.
)٦( 		

من هەسپەکێ سپى هەبوو.. وەک دلێ تە 
من سۆزەکا گەرم هەبوو.. وەک سینگێ تە

لێ ل شەڤەکا ئوکتۆبەرێ هەکو هێشتا یێ نڤستى
هەسپى دا ناڤ سۆزێن گەرم و گیرۆکرم ل ژڤانێ تە. 

)٧( 		
من چ ژ تاڤە هەیڤان نەدزانى.. هەتا من تۆ دیتى 

من چ ژ خەریبیێ و دووراتیێ نەدزانى.. هەتا من تۆ دیتى
من چ ژ عەشقا مت و نەپەن نەدزانى.. هەتا من تۆ دیتى

تۆ خەمەکى دناڤ بایدا جەمبازى یا دکەى 
خوها ئەنیێ ب روویێ مندا دئینیە خوار و دکەیە هنگڤین.

)٨( 		
تۆ پەیڤێن گەرمێن سترانەکا زیۆسى یى 

د گەورى یا مندا ئاسێ بووى 

نێرگزەکا ل بەر بەتەنێن ئیرۆسى یى
د رێکا مندا ڤاڕێ بووى

تۆ تۆیى و بەس.. دلێ دەریایەکا بێ بن و 
پرچا شەنگەبى یێن هێژ پیر نەبووى

پەلەکا گەشا د بن خولیێڤە 
ژ سینگێ من یێ ئاگر ڤەبووى 

تۆ.. 
شنەبایەکێ هوین و بارانەکا خەمرەڤینى 
ژبۆ شعرەکا من یا هێشتا بەڵاڤ نەبووى.

)٩( 		
ئەز و تۆ ب تنێ.. ژ بەهەشتێ دەرنەکەفتین

مەهزر کر خودێ دێ ب مە خنێ بیت و 
ژیان دێ ل بەر پێن مە کەڤیت

ملیاکەتان سوجدە ئینا ژ دل و ئێقین 
شەمالکێن خۆشیێ هەلکرن

لێ ئەز و تۆ هەر ماین هەڤڕک 
وەکو هەمى بنى ئادەمان، ئەم ژى کەتین!

)١٠( 		
مژێ گەزەک ل چاڤێ من دا 

دووریێ پێنەک ل هەستا من دا 
تە ژى بەفر.. د رێکا ژڤانێن کەسکدا چاند!

*     *     *  		

مە درەو كر

ئەم كۆمەكا زارۆكان بووین 
سنێلە یێن مشتی ڤەژەن 

هەموو خۆشی و هەر هیڤییەكا هێشتا ب رێڤە
ب دەهمەنا نوو دیتنێڤە ئاخلێڤە 

مە كۆم كرن و ل ناڤ هەگبەیا رازێن نەپەن 
ڤەشارتن و كرنە وەتەن

مە د گۆت: دێ‌ تیرۆژكێن رۆژێ‌ گرین
ئاسمانی ب ستێرڤە ڤەگرین

گەرمی دێ‌ دادەتن عەردی و ل سوجدەگەهێ‌ 
دێ‌ بەند و بەندە بیت بەدەن 

مە د گۆت: دێ‌ ژ كلۆخێن شەهیدان 
بێلایەكا بلند چێكەین

خوها جوتیاران لێ‌ كەین و ئالایێ‌ رەنگین پێڤە كەین
دێ‌ دەرگەهان ژبۆ گزیرێ‌ ئینانا مزگینیێ‌ ڤەكەین

كاروانێ‌ رێژگەها رەسەن، دێ‌ ب رێ‌ كەین و 
ل پێشی یا مە دێ‌ كەنیت قەلەن

زەڤی یێن شەبەقی و بشكوژێن نوو تفقی
لویلی یا تفەنگێن پێشمەرگا و 

خەونا زارۆكێن روو ب كەن
چاڤەڕێنە.. ئادارەك بۆ ببیتە مەسكەن

لێ‌ رەشەكێن شەڤا تاری و ئاگرێ‌ ژ دەهمەنا درێژ

دەرێ‌ گوڕیێ‌ ل رێكێ‌ ڤەكر 
رووبارێ‌ ژینێ‌ دووكەر كر 
كراسێ‌ بەخچەی ژ بەر كر 

بەخچەیێ‌ رویس، ل مەیدانێ‌ دكرە كەنی و 
هەر چ تشتێ‌ هەژی هەیە، ژ مە وەغەر كر 

مە خوە دیت كو مە درەو كر.
.......

درەو.. کائنەکا لاواز و بێچارەیە، هەموو د شێنێ، هەڤالینى 
یا وێ عادییە و بێ لۆمەیە. ل سەرێن رێکان ب تنێیە و 
بێهۆدەیە، ل دارستانێ نێچیرەکا ب ساناهییە و کریارەکا 

دووبارەیە،  ل دەف ئۆلداران کبارەیە و ل رەمەزانێ فتارەیە... 
د فەرهەنگا سیاسییاندا مزەیە و ل دەف کۆمێن ئیدارییان 

پرۆڤەیە، حنێرە یان ژیرمەندییە... ل جڤاتان ئەفەندییە و 
هەر کەسەکێ سەهمێ ژێ بکەت چ نەزانە و هێژ گوندییە. ب 
درەوەکێ مرۆڤ د بیتە هەرقەل و ب ئێکا دى دبیتە چەقەل. 

ئەڤ جیهانە، ب درەوێ د زێت و ڤەدزێت... ب درەوەکێ ل 
سەر هێکێن خوە کورک دبیت و ب ئێکا دى ل هەمبەر ژیانێ 

دڕ دبیت، ئەڤچا چییە ئەگەر مەژى درەوەکا ب تنێ کر 
بیت؟!!! 

*       *      * 		

سترانا غەفارییان

هەژاری.. كورەمارە ل بن گلگلەی
ها ڤێ‌ گاڤێ‌ یان گاڤەك دی

دێ‌ ب رێبارێن ئازاد ڤەدەت 
ئەو رێبارێن نۆكە بووینە مولكێ‌ مالی و 
ژ هەموو سۆزێن ئەڤینی یا بەرێ‌ خالی.

)1( 		
تفەنگەكێ‌.. ل سویكا چەكی مانگرت 

ئێدی ناچم شەڕی! 
رێكا من تێكدا بووی هەڕی و ب سەرداگرتی 

بزنا و مەڕی 
ما تا كەنگی؟! دێ‌ هەر بازارێ‌ كڕین و فرۆتنێ‌ بم

دێ‌ هەر داردەستێ‌ ساریێ‌ و برساتیێ‌ بم
ئەڤ ژینا هە، من نەڤێت و دبیت خۆشتر بیت   

ژبۆ من عەدەم
شەڕڤانەكی... 

پستویێ‌ وێ‌ ب توندی گرت و ژ كەرب گۆتێ‌
پا دێ‌ چەوا كرێ‌ یا خوە دەم؟!

)2( 		
تەنویرەكێ... 

دەڤێ‌ خوە گرت و هناڤێن خوە سار كرن 
مادەم خەلك ژ برسا د مرن 

پا بۆ چییە، نۆبا ل دیدارا من دگرن؟!
یان خوە ل هیڤیا گوڕی یا دەڤێ‌ من د گرن 

پۆلیسەكی... ب تاوانا خیانەتێ‌
تەنویر گرت و ب هشكەدارڤە زیندان كرن
كچا میری.. ب دەهان واستە و واستەكاری

ژبۆ بەردانا وێ‌ برن
دگۆت دەستە خۆشكێن تەنویرێ‌ 

دناڤ مالێن مەدا د پڕن
ما نە حەیفە یا گرتی بیت؟! 

ئەڤ دەڤێ‌ مشت گەرم و گوڕی! 
كا جا بەردە و بینە جەم مە 

خەلك ئازادە.. بلا دژینان بێژنە مە 
مافێ‌ وانە هەردەم تەنا بۆ خوە بزڕن. 

)3( 		
ب تنێ‌ من نانەك یا دزی

لێ‌ لەشێ‌ من، د زیندانێن چاكسازیێڤە گەنی و رزی 
دیوارێ‌ مالا خلولە، ب ڤێ‌ دزیێ‌ هژیا و تەزی 

خر سومعەتا من هەی و نەی 
ل دەف میری خڕیا و دەرزی. 

)4( 		
ئەگەر برسێ...‌ 

كوینێ‌ خوە دانا جانێ‌ تە و ل بەر تە نەڤیكر بانێ‌ تە 
هەوجە ناكەت دوعا بكەی 

یان خواستنێ‌ ژبەر دەرگەهێن ئاغا بكەی 
تفەنگا تە ب ملیڤەیە و ب لڤینەكێ‌

دێ‌ كەڤیتە سەر دەستێ‌ تە
ئەڤە سترانەكا كەڤنە 

ئەبو زەررێ‌ غەفاری یا بستراندی و 
كرییە گوهارك ژبۆ گوهێ‌ تە. 

)5( 		
دلێ‌ من كانیا خەمێیە و جانێ‌ من شیرێ‌ برسێیە

بۆ هەر جەنگا بهێت یێ‌ لێیە
“هەر دەمێ‌ برس درێژ ببیت، دێ‌ ئاخڤیت”

پەیڤێن برسێ‌.. نە سترانا ئەڤینیێیە 
یان درووشمێ‌ مەلاقی و هەلبژارتنێیە

لێ‌ گوللەنە و خوین و كوشتن 
كەربڤەبوونە و توندی یا ب كوری 
هەر پەیڤەكا ئاگرینا دەڤێ‌ برسێ‌

زەنگە زەنگە و دەستپێكا وێرانكرنێیە.

  *      *      * 		

زكێ‌ من ب پەیڤان تێر نابیت

تەحلە هەوجەیی.. 
نێرگزا هیڤی یێن چاڤەڕێ‌ 

ل بەر دەرێن خۆراگر بەهی 
نەدوورە كو رووبارێ‌ مە، 

ئەوێ‌ ل بەهەشتێ‌ دبڕیت رێ‌ 
هەلبچیت و ببیتە لەهی.

)1( 		
كیلۆیەكا شەكرێ‌ و سەبەتكەكا نانی و وەقیەكا چایێ‌ 

ژ وێ‌ دكانا ل نێزیك مالا مە كڕین و من سۆزەك دایێ‌ 
كو ل داوی یا ئەڤێ‌ هەیڤێ‌ 

هەموو قەرێن خوە بدەم و یێ‌ دوور بم ژ دەرد و بەلایێ‌ 
ئەوێ‌ دكاندار هێدی گۆت.. 

ئەو هیڤی یا تۆ ل بەندێ‌ مای، چ جار نایێ‌
ئەو قەرێن كو تە ل بەرە بدەی.. 

هندەكێن دی یێ‌ ل سرایێ.‌ 
)2( 		

من سۆزەك دا بۆ یارا خوە
كو ڤێ‌ هەیڤێ‌، ئەگەر موچێ‌ خوە وەرگرم 

شووشەك گولاڤێ‌ بۆ بكڕم ب دیاری 
لێ‌ هەیڤ هات و موچە نەهات

هەیڤا ددویفدا و یا ددویفدا ژی، موچە نەهات 

هەكو هاتی، 
من موچێ‌ خوە، ب ئیختیاری كرە پاری 

برس هەستەكا مشت ئێشانە.. 
هەموو سۆز پێ‌ دبنە یاری.

)3( 		
دوهی كچا من نەخۆش بوو 

هەڤسوویێن مە هەموو هاتن، 
گۆتن دا ببەین خەستەخانێ‌ 

لێ‌ بەریكێن من د ڤالا بوون ژ ژیانێ‌ 
هەموو بەریكێن ڤالا بوویی، 

هەست ناكەن ب دەردێ‌ ئێشانێ‌
پشتی گۆتین و من گۆتی، 

پشتی صۆپا ل كوژیێ‌ مالێ‌ من فرۆتی 
هەكو ب عەشق زڤریمەڤە داكو بچینە نەخۆشخانێ‌ 

من خوە دیت یێ‌ ل گوڕستانێ.‌ 
)4( 		

ژ نەبوونی... من كورێ‌ خوە ژ خواندنگەهێ‌ ئینا دەرێ‌ 
دا هەر وەكو دەورێ‌ بەرێ‌ بكەمە جوتیار ل سەر بێدەرێ‌ 

لێ‌ بێدەر یا فرۆتی بوو 
ل بن كەپرۆكێن كورجاشەكی ڤەرۆتی بوو 

كورێ‌ من یێ‌ سیس و دامای 
بۆ رەشەكێ‌ ل بەر دەرگەهێ‌ كۆچكا كوێخای.

)5( 		
ئەوێ‌ كوێخا.. ب من كەنی و ب نەقل دگۆت 

ئەو ئاوازا دلێ‌ تە بۆ سەما دكر 
یا ل كۆگایێ‌ متایەكە، ستوك و گەنی 

ژ كۆپێن چیا.. داكەت خوارێ‌ و یا بووی رەنی 
ئەی ئەوێ‌ تۆ تێكدا خەم و روو ب تەنی 

ما تە چ مایە ل بوهارێ‌؟
كوێخا هەر كوێخایە.. بەنی ژی دێ‌ مینیت بەنی!

)6( 		
ڤێ‌ ئێڤارێ..‌ 

مێڤانەكێ‌ خۆشەویست هاتە مالا من 
هندی گەریام كو تشتەكی بۆ پێشكێشكەم 

دا نە رژیێت ئاڤروویا من 
لێ‌ من نەدیت.. مت و سارە بن ستێركێ‌ من 

من گۆت برا شەرمەزارم، 
یێ‌ ژ لەشێ‌ خوە دخۆت قویتێ‌ من 

گۆت وە نەبێژ... 
ل هەموو مالان، مێڤانە ئەڤ رەوشا گرچن

چاڤێن من داچەمیان ئاخێ‌ و هزرەكا كن رژیا ژ بەر من
ئەگەر هۆسا متا نەبن، قەیدێن تاریێ‌ ل مە ڤەنەبن

نەدوورە كو سەمیانێ‌ من، ببیتە دژمن!

)7( 		
وی نوژدارێ‌ پیر گۆتە من.. دڤێت تۆ جگارا نەكێشی 

خوارنێن شۆر و چەور نەخۆی، هەرۆ سەنگا خوە بكێشی 
نەچییە سەر سفرێ‌ ب دەستێن، مشتی گەمار و قرێژی

من گۆت نوژدار، ل من نەگرە 
هەوجە ناكەت تۆ ڤێ‌ ببێژی

ئەز پشیكەك برسی و شەیدا.. ل بەر حاویكا گلێشی 
مالا من كۆلكەك بچووكە، سار و تەنا ل سەر گویفكی

یاوەرێن من مێش و پێشی.. ل بەندا دلسۆزی یا جەریفكى. 
)8( 		

ل وێ‌ رۆژا هە...  من خوە هەوجەی 
چەند كەسەكێن دەولەمەند كر 

گۆت بێهنا خوە فرەه بكە 
دویفكێ‌ تەنگاڤییان كورتە و قەر كرن بڕیارەك سرتە 

زكێ‌ خوە ب پەیڤان تێر بكە و 
دێ‌ هەر ب رۆژێ‌ كەنیت دەرفەت 

هند نەمایە دێ‌ بین دەولەت. 

  *      *      * 		

ئوکتوبەرەکا مژەوى

ل ئەلندەکا ئوکتۆبەرێ
مژێ دەستێن من داردەستى نزایێن بێ بەرسڤ کرن

ئاواز ژ عۆدێ زیز بوون و نوتە نوتە 
وەریانە سەر بەلگێن خەمگین

هەر ئۆمێدا ل سەر بەندەرێ ب چاڤ کلدایى چاڤەڕێ
ئێکو ئێکو کز و سیس بوون 

زڤرینەڤە بەر شکەفتەکا چیایێ شرین.
* 		

سیمەرخەکێ دادا سەر بانێ ماڵا مە و 
هەمى خەونێن هەلاویستى.. 

ب رستکا سەربانیڤە، نەڤیکرن
دەستێن من یێن هێژ ژ قرێژێ نە شووشتى

مژێ مشتى دوورى کرن 
ل بازدانێ، د دەلنگا خوە هەلنگفتم و 

سینگ و سینگ ب عەردى کەفتم.
* 		

ل بیرا تەیە.. هەکو ئەم هێشتا زارۆکێن ژ خەمان ڤاڵا
ترومبێلا پێشیا دهات و دویکێلا خوە بەرددا ماڵا

من هزر دکر کو پێشى دێ راتەقیێن و 
شنە بایەک دێ دادەتە بەر پەنجەرا

هەر دلەکێ ژ رێکێ ڤاڕێ و 

نە کەفتییە سەر سککەیێ راستى یا ڕێ
دێ کەڤیتە بەر خەنجەرا و پێشى دێ ب خوینێڤە زەلیێن.

* 		
ل بیرا تەیە.. 

هەکو ئەم هێشتا زارۆکێن گێل و سادە
مە بێسیرە ژ رەزان ددزى 

دارمێوان ب مە دکرە کەنى و ئەز ب تویرکڤە
ل سەر ئاخێ د مام گەڤزى 

رەزڤانێ ل بەر عەشقا نیڤ پیر، ماى ئالزى 
چاڤێن خوە ل مە د نقاندن و هێدى هێدى

بەرەف تەنویرێ پەیادە! 
سترانێن کەسک ژبۆ نانێ گەرم دستراندن

ما دێ چەوا من ل بەر تەنویرێ گەرم بیت 
ئەگەر هیڤى ددەستێن شەڤێدا تەرم بیت؟! 

ئوو ئاگرێ گەش.. ژ دەڤێ تفەنگێن رەزڤانان 
سترانەکا بێ شەرم بیت.

* 		
ل بەر دەرێ چادرا لیواى

من ستران دیت خویل و رەزیل 
من ئاگر دیت ددەستێن بەفرێدا شکەستى و دیل

من فیل دیتن 
من دیل دیتن

من سوارێن شەبەقى یێن پیدۆفیل و زەلیل دیتن 

من مەدلوول و دەلالەت و دەلیل دیتن 
من شەرڤانێن ملخویل دیتن

من پاییز دیت ب چاڤێن تەڤە هێشتا کچین 
من بوهار دیت ب سینگێ تەڤە هێژ گولەک دین

من وەغەر دیت پێتى و شەرمین
من تۆ دیتى.. ب کورى یا ژینێڤە رژدى و ڤین 

لێ کەنى یا تە ل قادێ نە بوو
خەونا تە یا هێشتا ساڤا و نە گەهشتى 

ددەستێن مندا فەرتەنە بوو!
ئوو ل داویێ وە پێحەسیام کو ناڤێ تە و 

یادا تە یا نەمر و گەش 
د قۆلاچەکا بیردانکێدا مشتانە بوو!

* 		
من تەڤ گولى یێن گەنمى دیتن

ل ئاقاران کەنیزەک بوون 
من.. فریشتە یێن روح سووک دیتن

ل ئاسمانى نیڤ نەیزەک بوون
کەنگرپەرەکێ سەیران تێکدا و 

کۆما خەونێن هندە ساڵە نەدرا بۆ ددەم 
ل ئاخویرکێ بوونە ئالف 

هەسپێن تازە ژ شەڕى زڤرین 
سەوداسەر بوون، ماندى و نەلڤ

ئەزێ پەپیک ل بەر ئاگرێ جەمەدگرتى
دێ چەوا هەستێن خوە گەرمکەم؟! 

من نەدزانى، سوار ژى وەک من خەمجڤینن



26

دیتنێ دبینن و نا حەوینن
ل سەر شاشەیان ئەفسانە یێن نەگۆتینە و 

دتڕێنێدا... متایەکێ فرۆتینە. 
* 		

من خەم دیتن... 
ئوبە ئوبە ب رووباریدا د هاتنە خوار و 

ب روویێ منڤە دبوونە جۆبار 
من تەم دیتن... 

ب دویف تیرۆژکێن ئەڤینى یا مەڤە دکر غار
من شەر دیتن

من پاتە یێن سپى و تەر دیتن
ل هنداڤى جێژڤانى د بوونە غوبار. 

من خانیى دیت.. ئاڤکێشە ل ماڵا سوڵتانى 
بەندەیە ب خەونا دێرینڤە و ددلدا دگۆت: 

ئەڤە چەندین جارە
ئەم دگەهینە سەرێ کانیێ و ئاڤ یا هشکە 
ل بەر دورینێ بەهرا مە هێشتا نیڤ پشکە 

“ چما مە نابیت جارێ تفاقەک 
ژ چ را کۆم نابن ژبۆ ئینقیادەک 

تورک و عەرەب و عەجەم تەمامى 
تم ژێرا د کەین کولە و غولامى

دین و دەولەت مە هەردەم ناقصە 
عیلم و حیکمەتا مە بێ شاخصە”.

*       *        * 		

سترانەکا کەربێ گرتى

بوهارەکا د دلێ مندا سەمایێ دکەت 
دلێ من بۆ بوهارەکێ فەنایێ دکەت 

نە کەن و گریا بوهارێ، ژ سەر زویرکان دهێتە خوارێ و 
نە ئەڤ دلە ژ عەشقا تە یا کەل تۆبە دکەت

ئاڵایێ گەش. 

ئەز یوسڤم باب، بێژە برا من نەکوژن 
ئیبراهیمم، بلا ئاتەش ب ناڤێ خودێ من نە سۆژن 

خەونەک ب تنێ من د ئارینیت ل کۆرانگەهێ 
خوینێ د جەستەیدا د کەلینیت

ریفراندۆم. 

تیژە بەرێن دیوارێ بەرز مشت شوون جهێ بزمارانە 
حەودکێن گولان داگرتینە و ڤەشارگەهێن کون مارانە 

جوتیارى دەست ل بەر گوهى، بسترینا قیڤارانە 
کەتوارەکێ نیڤ سەپاندى. 

“دار ب دارى دهێت بڕینێ دەستکێ بڤرى دارە لەو” 
بەدرخانى ژ مێژە گۆتى، ئەڤ مەهزەلە نابیت هەو 

هەر چ کەسێ ژ شەڕى ڕەڤى... 
بەیرەقدارە و نەدوورە ببیتە راوێژکار ل کوچکا سەیداى 

رەشبینیەکا ل بەر زانێ. 

موئەیەدى سترانەکا کەل ب هەردوو دەستێن خوە دگۆت 
دەستەک ب وەفا و یەکێ خائین.. وەڵات فرۆت 

هزرا ئاڤز ل بەر دەرگەهێ مالا مەزن کەنیزەک بوو 
رڤێشتەکێ سەر لێ شێواو. 

جار ل دژ رۆژێ یاوەر و یارێ هەیڤێیە 
جار ژى هەیڤێ دکەتە متا و خولامێ کورى یا رۆژێیە 

دەستێ وى یێ ب بەریکێڤە و گلەییان ژ بێدادیێ دکەت 
سیاسەتمەدارەکێ بێلایەن. 

پشتى چەندین جاران بوویە جاش و 
ل سەر مێزێن سەماخانا بوویە نیڤ ماش 

ب تەشریفات، پێشوازى لێ دهێتە کرن
عەسکەرەکێ خانەنشین.

ل سەر مێزێن داگیرکەران دخۆت و 
سەرێ خوە ل سەر شۆیێن ئارتەمیس دشۆت

ل بەر دەرگەهێ بەرپرسێن گەنج، مەلاقەکێ بێهن کورتە 
بازرگانەک کەرتێ تایبەت.

هەمى یاسا یێن پەسەند و یێن نە پەسەند 
د پاخلا ویدا ببوون رەڤەند

چەکوچێ خوە ل مێزێ ددەت و بێگونەهەک 
ل پشت شفشان، خەونا ب گولێن سپیڤە دبینیت

دادوەرەکێ نەزاهەتێ. 

ل سپێدەهییان خەبەران دبێژتە حزبییا و مان دگریت 
ل ئێڤارى ریکلامێ دکەت بۆ دکانێن سیاسییا و 

رەسما دگەل بەرپرسان دگریت
ب شەڤێ هەمیێ، چاتکرنێ دگەل یارا خوە دکەت

قوتابییەکێ زانینگەهێ.

من دوو دەست نەڤێن، ما بۆ چنە ئەگەر خاڤ بن 
دوو قازانێن ل سەر ئاگرى برسى هێلام.. 

خۆ ئەگەر مشتى پەڵاڤ بن
خوەزى تبلا ل سەر جەلەپکێ هەر یا ل پل با 

نە ب زێرى کراسکرى و نیڤ گومتل با
بانگەوازییەک ژبۆ ئاشتیێ. 

پشتى دلێ چەندین گەنجان هێلاین سۆتى و هەلاویستى 
پشتى ب عەردى داداین، سنج و بەها و خۆشەویستى 

دبن پەرێن حزبەکێڤە تافیل دبیت و ئاڵایێ وەکهەڤیێ ڤێیە
پەرلەمانتارە ل گەڕا بێت.

هەڵگورد قەهارى ب هەلچوویى دکرە گازى 
ما دێ چەوا ڕێ راست بیت و خوارە قازى 

ل ڤێ کۆمبوونا دوماهیێ.. 
بڕیارە کو قازیێ بەد بکەنە موفتى

هەوڵدانا چاکسازیێ.

ئەوێ گاڵتە ب خوینا شەهیدان دکر و 
حەسوودى یا ب بەر، ب گولێن زەر دبر 

بەربژێرە و ل کابینا بێت، دێ بیت وەزیر
دیپلوماسیەت.

ئەز نە کچا چ شاهامە و نە بەردلکا چ مێرامە 
نە هەڤالبەندا ستێرامە و نە ژڤاندارا چ سوارامە 

لێ ئەز ئەڤم ئەڤا ئەز هەى، د سینگێ دیرۆکێ چەقاندى 
دژمن هاتن.. دەهمەن ل من هەڕماندن، کانێ عەگید؟!

کەرکووک ل ١٦ى ئوکتۆبەرێ. 

ب لڤینەکا دۆن کیشۆتى، فێلەک ل هەڤالێ خوە کر و 
خیانەتەک مەزن مەزن ل وەڵاتى کر 

ل شەهیانا بەردورینێ زاڤایە یان برا زاڤایە
سیاسەتا ئیحتوایێ. 

خەنجەرەکا پاکیزە یا روومەت شووشتى 
ل بەر تیشکێن رۆژێ د تەییسى 

ئوو دبەر شویتکا زەلامەکێ دەواتکەرڤە د لەییزى 
ل بازارا رۆژا جومعێ متایەکێ نوو فرۆشتى

گرێبەستەکا ئابۆرى.

ترسێ دلێن دوو چووچکان کرنە ئێتوین 
داخا پەیڤێن سترانەکێ.... 

ل سەر لەشێ دوو دلداران تێکدا بوون خوین
کەربوکینا ڤەشارتى یا هەموو ساڵێن هێشتا کچین

د چانتکا رێڤینکەکێ ڕێ ئەڤرازیدا هەڤڕانە
ئێکگرتنا ستراتیژى. 

پشتى ژ تاڵانا کەرکووکێ تەڤاف بووى و 
هەمى کرییە ئۆباڵا مە 

پشتى چەندین گەنجێن نازک، ل تۆزخورماتۆ نەلڤ کرین  
ئوو خوینا وان.. هاڤێتییە بەر دەرازینکا ماڵا مە 

پاشى هاتە ئوردى یا مە، دا پیرۆز کەت سەر ساڵا مە
بەرپرسەکێ دژە تیرۆرێ ل بەغدا. 

هزرڤانى هزرەک ئانى و کرە گڵۆپا یەزدانى 
وەلێ هزر مینا چپکێن خوهێ رژیا ژ چۆگانى 

بلبلێن شەیدا خوە مت کر
پەروانەیان خوە هاڤێتە بەختێ شەڤێ ب دلییانى 

چوون. 

من گۆتە محسن قۆچانى گولەکێ بدە من 
گولێن بەخچەى هەمى رەشاندنە سەر من 

سلۆگانێن بەرخۆدانێ د لەییزین و دگەرم بوون
ڤەگەریان.

  *       *       * 		

هەماهەنگى

)١( 		
بودجە بهێت یان ژى نەهێت 

چرایێ ڤێ رێکا درێژ نا ڤەمریت
هندى ل سەر چوکان بمەشین

باغێ- داد ب چ ناکڕیت 
ئەڤجا بۆچى.. هندە دێ خوە چەمینین و 

کەسەک نینە مە ڤەگریت. 
 )٢( 		

من خوە گەلەک.. 
ل بەر تانێ باغێ تە یێ نە داد چەماند

هەتا جەستێ من بوویە نیشانەک پرسێ 
ژڤانێن تە ب دەستێن گودۆیڤە ژەنگى بوون 
هەتاکو ژ خوە شەرمەزار بووى جانێ ترسێ 
ولیام واڵاس... ب منێ پرسیارڤە هەڕکى و 
هەموو چیا، ب باوەشێن خوە یێن توندڤە

ل بەندا هەڵاتنا رۆژێ بوون
لێ وێ رۆژێ، تیشکێن رۆژێ مانگرتى بوون 

خەونێن ئاڤز
ل بەر دەرگەهێ میرێ مرادا سێوى بوون.

)٣( 		
ئەم وەکهەڤین!... 

وە حوسەین کوشت پشتى سۆز و پەیمان داینێ 
مە ژى خەونا خوە ب سیکارێن ماڵێ ڤەکوشت 

پشتى ب هزاران جان داینێ
هەوە کۆفە کرە بەخچە ژبۆ سەیرانێن یەزیدى 

مە ژى کەرکووک کرە کووزا چێل و کەوالێن جەمشیدى
ئەڤجا چییە... 

هەرۆ کۆمەک دزا دهێت و پاخل و بەریکا دپشکنیت
دەرگەهێن مە بۆ ڕەشەباى د ڤەکرینە

لێ د مەحفەلا نە مەحفەلدا
ئەز و تۆ هەردوو کورینە..!

)٤( 		
ب راستى بێژە، تە چ ژ من دڤێت 

ئەڤە ستوویێ من.. ل بەر کێرا تە و پێنگاڤا من 
ئەڤە خەونا من یا دێرین.. ل بەر ستێرا تە و خوناڤا من 

ل تەولخانا دیرۆکێ یا دبیتە متا و سیتاڤا من.. 
ل بن صمێن 

هەسپێن ماندى و کرێگرتى یا کورت دبیت
هەردوو چوکێن سازان و هەماهەنگیێ 

ب رێکا بەغداڤە شکەستن و 
ل تارانێ.. یا بلند دبیت سێدارا من 
ما تە دڤێتن تاقى بکەى هەدارا من؟!

)٥( 		
تۆ یێ بەحسى ئەڤینیێ دکەى
ئەڤینى یا هەسپى و سوارى 

ئەز ژى بەحسى ئەڤینیێ دکەم 
ئەڤینى یا مرۆڤان ب ئەختوبارى 
تۆ یێ بەحسى خەریبیێ دکەى 

خەریبى یا چاڤى و دیتنێ 
ئەز ژى بەحسى خەریبیێ دکەم

خەریبى یا دیتنێ و دیتنێ.
)٦( 		

پەهلەوانێ ل سەر شاشەیان و فێسبووکێ 
ل پرسگەهێ راوەستاى بوو 

کو والى بۆ بگرنژیت و بێژتێ دەستخۆش 
ل وى دەمى، هەر چ مێرانى یا هەى و نەى.. نڤستى بوو 

وەلێ هەکو زڤرییەڤە ناڤ هەڤخەم و هەڤرێبازان 
تفەنگا وى ژبۆ کوشتنێ ڤەڕەستى بوو

والى دەم دەم ژێرا دگۆت شۆش. 
)٧( 		

ژیانا مە گۆڕستانەک بێ پەرجانە 
مژێ خوە دادایە ب سەردا 
هەکو کێلى خوە قیت دکەن

چریسەتى ژێ دباریت و 
خەلک خوە د چەمینن د بەردا

هەر چ چویچکا ل ئاسمانى هەى
ب تەلقینێ فرشک دبن و نا دادەنە سەر چ عەردا 

ما کى هەیە ژ مرییا ب ترسیت ژبلى کوردا؟!
)٨( 		

مرن هەر مرنە
چ ب فڕۆکێن سوڵتانى بیت
یان ب ژەهرا شاهانى بیت 

یان ب پیلانێن داعشێ و هێرشێن حەشدا شەعبى بیت
یان ب گوللە یا برایەکێ خۆشەڤى بیت 

یان ژى نۆرماڵ... ب جەڵتە یا یەزدانى بیت
قوربان... بڕیارەکا ئێکلاکەر و مجد بدە 

یان کوردستان یان نەمان بیت. 

*       *       * 		

من گۆتە بای
هەڤدەقی دگەل شعرەكا هزرڤانی

من گۆتە بای گەر تو هەبای! 
تە ژی وەك من سێ‌ زارۆكێن نازدار هەبان 

ل بەر هوڕەباى.. 
تە ب چاڤێ‌ خوە دیتبا یێ‌ دبن بەنی 

ل بەر دەرگەهێ‌ كوچكا ئاغای 
جاشاتیێ‌ دكەنە نان و شەهنازیێ‌ دكەنە پیڤاز 

خەریبیێ‌ دكەنە بان و بێدادیێ‌ دكەنە گلواز
بۆ بەرچەمێن كچێن كچین و كورێن بای

بۆ سوارێن نە سەتمی و بۆ شاخێ‌ گای
باوەر بكە تو ژی وەك من 

دا سەرێ‌ خوە ب كاڤلانێ‌ شیری ڤەنی و 
دا گوهدەیە پەیڤێن ژێ‌ دوور كەفتین كەنی

دا بێنكەیە هزرێن گەنی و دا دەیە بای 
ئەگەر تە ژی سێ‌ زارۆكێن نازدار هەبان 

ل بەر هوڕەبای.
... 		

من گۆتە بای گەر تو هەبای!
تە ژی وەك من، وەڵاتەكێ‌ خۆپان هەبا 

ل بەندا چرای مایە ماتمای
تە ب چاڤێ‌ خوە دیتبا گولپەرستان لێ‌ تازییە و 

خوارە هەستان.. ل سەر جەندەكێ‌ وی شاهییە
گەندەڵیێ‌ دكەنە زانین و سەركەفتن 

ئەڤینیێ‌ دكەنە خشیمی و خەرفتن
ئەو دیرۆكا د زكێ‌ رۆژگارێدا مای و هێشتا نەزای 

هەر هیڤییەكا ل سەر بێدەرێ‌ بەلگ وەریای
بكەنە پاریێ‌ شەڤەرۆكا و ب دستارێ‌ گەرم هێرای

باوەر بكە تو ژی وەك من 
دا خوە دكوركێ‌ خەمێ‌ وەركەی

دا د باوەشا بێدەنگیێدا خوە متكەی 
ئەگەر تە ژی وەلاتەكێ‌ خۆپان هەبا 

ل سەر بێدەرێ‌ نەدایە بای.
... 		

من گۆتە بای گەر تو هەبای! 
تە ژی وەك من دۆزەك هەبا و 

تو ژ دۆزا خۆی مشەختبای
تە ب چاڤێ‌ خوە دیتبا ل شوینا گیای 
كولی.. یێ‌ خوە ب سەر زەڤیانڤە دادای

هەر چ كولیلكێن گەش هەنە 
هەر چ یادگارێن خوەش هەنە

یێن ژ چاڤێن جوتیارێن وەستیای رادای
یێن كرینە چەند بلۆكێن چیمەنتۆیێ‌ 

ژبۆ بلندكرنا دیوارێ‌ مالا كوێخای
باوەر بكە تو ژی وەك من 

دا ژ ڤێ‌ ژیانێ‌ دەگری و دا خوە گری 
ئەگەر تە ژی دۆزەك هەبا و 
دناڤ دۆزێدا یێ‌ مشەختبای.

... 		
من گۆتە بای گەر تو هەبای! 

تە ژی وەك من گیانەكێ‌ شەیدا هەبا و 
د عشقا خودێدا دحالچووبای 

ل بەر دەرگەهێ‌ مەزناهی یا وی كۆلە بای
ل پەرسگەهێ‌ منارە بای...
تە ب چاڤێ‌ خوە دیتبا 

هەر چ عشقا بێگەرد هەیە
ژبۆ بەندەیان سینەمەیە  

شكەستنەكا دوور و درێژ ب رێكێڤەیە
شەرمینیەكا بێ‌ مەهدەر و تەنا رازای

ب خلوەتگەها منڤە رانای 
باوەر بكە تو ژی وەك من 

دا د قولاچكا قویچكەكێڤە بییە قورمچك 
دا دناڤ جانێ‌ خودێدا بوهوژی و بییە خودێ‌ 

هەمی تشتێن ڤێ‌ دونیایا فانی و نەمای 
دا دەیە بای

ئەگەر تە ژی گیانەكێ‌ شەیدا هەبا و 
د عشقا خودێدا كۆلە بای.

*      *     * 		

چەند بەرپەڕەك ژ رۆژانە یێن
مەمۆی ددەمێ‌ بێنڤەدانێدا

هەڤدەقی دگەل دەقەكێ‌ د. فازل عومەر

ستی یا ئێس.. مەمۆ فێری هەموو ناڤان كر و رێكێن درێژ بۆ 
ڤەكرن.. مەمێ‌ عاشق هەموو ژڤانێن د هەگبێدا دەراندن و مشتانە 
كرن.. ب ئارامی ل بن كەپرا شڤانەكێ‌ صۆفی روونشت و گازندە 
دكرن، ژ شڤانتیێ‌ و ژ بێدادیێ‌.. ژ زنجیرێن تەزی و ژ دوودلیێ‌... 

)1( 		
مەمێ‌.. د شكەفتەكێڤە هیڤی د رستن

هەموو دێمجامە ژێ‌ كەفتن
خەونێن وی پێڤە هەڕفتن

ریهدرێژان بخوور بۆ سۆتن و 
باش تجاران زەڤی یێن كێلایی فرۆتن 

ساسانییان ل سەر توخیبێ‌ دوودلیێ‌ چاند
ئۆسمانلییان كرە كیشۆت، ژبۆ دیوانا ئارتەمیس شاند 

ئیسلامی یێن ژ دەهمەنا ویڤە پەشین 
سروودا “ئەی رەقیب” ژێ‌ ستاند !

)2( 		
مەمێ‌.. خودانێ‌ نامووسا گران و گلوڵێ‌

ل سەر نڤێژێ‌ خوە گیرۆ دكەت 
نزایێن دلشەوات و نەرم ل سەر ئێك كۆم دكەت 

دا بۆ دەرەهیكەت شۆلێ‌
هێژ چاڤێن خوە نە ڤەكرین 

خوە دبینیت خەربەندێ‌ خەما ل ستەنبۆلێ‌ !
)3( 		

مەمێ‌.. كائنەكێ‌ رویسە 
د چاڤێن دەردۆراندا چەتەیە

عاشقەكێ‌ ساویلكەیە و نیڤ ئیبلیسە
لێ‌ ددلێ‌ مندا، فریشتەیەكێ‌ پاكە و خوڕی نامویسە !

)4( 		
مەمێ‌.. د شانەشوینەكا بلندڤە

جڤینان دبێژتە ئاغایان و ئاغاتیێ‌
عەمفەرییان ل سەر هەسپان بەلاڤ دكەت و 

نیشانێن تەییسۆك ددەتە كۆلەتیێ‌
كاركەر و كرمانج، ل بەر چاڤێن وی مێرینە 

سوارێن كمێد، د هزرا ویدا كێلینە
پەری یێن كچین، د حوجرەیا ویدا بووكن 

كەنیزەیێن ب خێلینە
ئەو ژی هەرشەڤ نوو زاڤایە 

مەم خودانێ‌ خوە و خودانێ‌ گوپالی و نەجما

هەتاڤێ‌ و بایە 
هەردەم جڤینان دبێژیتە تەڤان ئاغا و ئاغاتیێ‌

وەلێ‌ مەمێ‌ ب خوە ئاغایە !
)5( 		

مەم شڤانە و بزنێن خوە بەردان چەروانێ‌
بوهارێ‌ دادا خر كۆزا و كولیلكان بەردا گریانێ‌

شاخێن بزنان هند درێژ بوون، سینگێ‌ ئاسمانی دڕاندن 
نوو مارشەكا خوینگەرم و بانگەكێ‌ نەرم 

یان ئەكتەرێن هێژ نیڤ تەرم
بزن ل كۆتانێ‌ جەماندن 

بزنن... بزن 
هەر ئێك جهێ‌ خوە خۆش دكەت و 

بەرسفكا وی هەڕماندن
برویسیەكێ‌- تنێ‌ ب تنێ‌ برویسیەكێ‌

ل ئاقاران بڕاندن و ل كێوێ‌ قاف ژی نە راستاندن
رویڤی ب شڤانی كەناندن

ل مەیدانێ‌ كەس نەبوو دەستا بهەلینیت 
گورزەك مرنێ..‌ یان گوللەیەک دلوڤانیێ‌ 

شەهنازی یا سەربازیێ‌ پێ‌ تێر بكەت
زینێ... ب ژڤانێن خرش رەجماندن. 

)6( 		
مەمێ‌.. شڤانەكێ‌ ب ئەختوبارە 

گورگان دبینیت و گوهانێن ژ نوو ئێڤتین 

مەرگان دبینیت و سونبلێن ژ نوو بشكوڕین
ئوو نا رەڤیت.. ژ سەرێ‌ گری داناكەڤیت

هەمی پێرۆیێن مالا وی كەتنە خوارێ‌ و 
ل بن صمێن هەسپان پرتكین 
مەمێ‌ گەشبین، تێكدا بۆ كین

گیانەكێ‌ بریندارە
ژ سەرڤە ملحەمە و ددلدا پلنگەكێ‌ هارە

برینێن وی ژ گەرمێ‌ كەوین 
خوین ژێ‌ دزێتن عەشق و ئەڤین.

 .... 		
مەمۆی ل سەر گۆڕێ‌ هابیلی روندك د باراندن و نێرگزێن 

سینگێ‌ خوە لێ‌ چاندن... بەرپەڕێن كەربێ‌ دڕاندن و كوترێن 
ئاشتیێ‌ بۆ فڕاندن... 

هەمی خەونێن هێشتا زگورد زەوجاندن و پەردە هەلاندن. 
مەمۆ.. تاووسەكێ‌ شەنگە... نە كەس دگەهتێ‌ و نە كەس 

دبینیت. هەمی خەلك ل مال وی دحەبینیت.
مەمۆیە... مەمۆ ! 

*        *        * 		

دانپێدانا سیاسەتمەدارەكێ‌ خانەنشین

هەكو ئەم ژ چیای زڤرین 
هێشتا هەلوێست 

گروڤەكێ‌ جوان بوو ددەستێن رۆژێدا 
هێژ خۆپەرێس، كەنگرپەر بوو ل بەر باهوزێ‌ و 

ناسنامەیەك دناڤ مژێدا.

هەكو ئەم ژ چیای زڤرین
هەموو رێك ل بەر زانێ‌ بوون

هیڤی یێن ئاڤز ل ژڤانێ‌ بوون 
خەونێن خوە كرنە د پارزینكێ‌ رۆژەڤێدا و 
گونەهێن خوە، هاڤێتنە د گەوری یا ئاڤێدا.

هەكو ئەم ژ چیای زڤرین 
گیا.. ب روویێ‌ زەڤیانڤە گەشتر بوو 

كەڤر.. ب سینگێ‌ چیایڤە توندتر بوو 
هەر فێرسێ‌ ژ جەنگێ‌ زڤری

ل هەمبەری شكەستنا خوە، وێرەكتر بوو.

هەكو ئەم ژ چیای زڤرین
ژ چاڤێن وە د باری ئەڤین

لێ‌ ژ خۆ ڤین یان ژ نەزانین 

مە چرا یێن ل سەر رێكان ڤەمراندن و 
باغێن دیداران كرنە خوین

هەر تشتەكێ‌ جوان هەبا مە تالانكر 
هەر هەستەكا رێزان هەبا مە وێرانكر 
هەر پاریەكێ‌ رەوان هەبا مە پاوانكر 

داكو بمینین و هەر هەبین 
هەر ئەڤە بین، خودانێن پەیڤ و دەهۆلان

هوون ژی پەزێ‌ د كوتانێڤە و هەر سەر نخوین. 

هەكو ئەم ژ چیای زڤرین 
دلێ‌ مە حەودكەكا نێرگزان بوو 
وە كرە گویفك.. مێش داددەنێ‌ 
چاڤێ‌ مە هێلینكا كەڤوكان بوو 

وە كرە كومت.. ئەلهۆ نێچیرا خوە دبەنێ‌ 
دەستێ‌ مە دەستێ‌ خودێ‌ بوو 

وە كرە تویرك.. ئەهرەمەن سنجی دكەنێ‌ 
سنجێ‌ مە سنجێ‌ وەلییان
سیبەرا خۆشی و هیڤییان

رێژگەها رێچكا بەنییان
كراسە ل بەر ئێڤەلییان

هەكو ئەم ژ چیای زڤرین
دارا ئۆمێدێ‌ یا كەسك بوو 

كولیلك پێڤە د بشكوڕین
هەوە بڤر ژێ‌ چێكرن 

سیلاڤا عەشقێ‌ یا خورت بوو
پەرمویچكا ئەم خر تەڕ كرین 

هەوە جاش پێ‌ تافیلكرن
ئاگرێ‌ نیرۆژێ‌ گەش بوو 

وەك پەروانا ل دۆر ئێورین 
هەوە تیرۆژك زیندانكرن 

هەكو.. مە فڕەكا ئاڤێ‌ ڤیای 
هەوە بیرێن نەفتێ‌ كۆلان و دانە مە

هەكو.. مە شەپكەكێ‌ پاقژ ڤیای
جلكێن ئەفسەران، وە دورین و كرنە بەر مە 

هەكو.. مە هەڤگرتن ڤیای 
وە دادوەری كرە چۆگانێ‌ دەستێ‌ مە 

هەكو.. مە بەحسی خوینێ‌ دكر 
مە هوین دیتن قوربانی یێن بەراهی یا مە. 

هەكو ئەم ژ چیای زڤرین 
مە چ ژ زانستی نەدزانی و 

هێژ زانینگەه ژ مە د كویڤی بوون
وە خەملاندن، ژبۆ گۆڤا كەوالێن مە 

مە دیموكراسی نە د عەجباند 
وە كرە ناڤ دانا سەر مە 

هەر چ تشتێ‌ مە كری و د كەین.. 
وە یا بۆ مە بەرهەڤكری 

ئەڤجا بۆچی د كەنە گری؟! 
تیران د هاڤێنە سینگێ‌ مە و تەعنان دداننە مریدێن مە 

ئەم سیبەرا خودێینە كو 
وە بپارێزین ژ گوڕی یا دۆزەخێ‌ 

ئەم گیانێ‌ خێرێینە كو 
دێ‌ وە دەربازكەین ژ خالا بەرزەخێ‌

ئاااااخ.... هوون چەند د بێ‌ ئەختوبارن 
ل دەمێ‌ خۆشییان، كۆلەنە و یارن 

لێ‌ ل تەنگاڤییان... 
ئەزماندرێژ و زەندیقێن یاخی و پشیكێن هارن.

  *         *        * 		

تۆڕەبوونا توند ب رێڤەیە

تۆڕەبوونێ... 
ل قورنەتەکێ یانا هونەر ڤۆدکا ڤەدخوار

نە چ دەستێن دلۆڤانیێ ژ ئاسمانى هاتنە خوار و 
نە چ دەنگێن تەسلیمبوونێ دکرە هەوار

تۆڕەبوون ب خەما خۆڤە سەرخۆش دبیت 
بێهۆش دبیت

هەموو هەنگێن ل هیڤیا بشکفتنا گولان مانە هشیار
بێئۆمێدى کرە بەر خوە و تەنگەزارى کرە ژیوار

رووبارەکێ ب خەم و زێمار 
ب دویف سەڵمێشا 

وى هنگڤینێ هێژ نە چێبوویڤە د کرە غار
ئەڤە ئەز و ئەڤە دیرۆکا ئەڤینێ 

ئەڤە ئەز و ئەڤە ڕەنگ و بێهنا خوینێ 
ما دێ هەتا کەنگى ل هیڤیا تە مینم و 

تۆ د تەکیا یا خالدێ نەقشەبەندیڤە 
ئایەتێن )انا الحق( و ئەلەستێ بۆ من دکەیە بار

دێ سترانەکێ د دیوانا تەدا سترینم و 
گومانەکا ئاشکرا بووى ب خەربەندیڤە، دێ درکینم 
دێ دەرگەهێن نە ڤەکرى د روویێ رۆژێدا ڤەکەم و 

دێ کەم هەوار... 
دۆزا من یا کەفتییە بەر هاتوباتێ 

گەڕیدە یێن راست و عاشق ل خوە کۆم دکەت
وەک نێرگزێن نوو تفقى ل شوباتێ 

لێ هەکو ئەز ل سەر نڤێژێ.. 
موجاهدێن سوڵتانى دۆزا من دزى و 

ئەزێ رویس و پاک و بێگەرد
ب هەمى هەست و خەم و گومان و شکەستنڤە 

کەفتم سەر پردا سیراتێ 
سترانەکا شەبەقى یا نیڤ دین و هار

ژ ئاسمانى دهێتە خوار و هەموو وەرزان 
دێ کەت غوبار 

تبلا من یا ل سەر جەلەپکێ و چاڤێ من یێ ل کێفەراتێ
تۆڕەبوونا توند ب رێڤەیە و هەکو د قەومیت بێ لۆمەیە!

..... 		
چەند رەشەکێن بەر دەرگەهێ ئەبو سفیان

تۆڵهەلدانا گولان ڤێیە.. 
هەر چ کەسێ برسى و داماى

هەر کاروانێ دوودل و ل نیڤا رێ ڤەماى
ل دۆر گزیرێ سوور داجریان 

ئەگەر دیتم.. ئەزم ئەوێ عەهد و سۆز داى
گەر نەدیتم... هەر نەفەلا گەش و رووکەن

دێ ل بن صمێن هەسپێن کەحێل پەرچقینم
هەموو مرى یێن شەڕێ ئوحدێ

دێ ژ گۆڕێن وان دەرینم

تەڤ هەستیکێن حەمزەیێ مێر دێ دەمە باى
ئەبو سفیان کائنەکێ فێلباز و ب ئاقلە!
هەکو دکەڤیت... د مالا خۆڤە گومتلە

لێ هەکو کەرب، رەهێن لەشێ وى دکەتە شیر 
خوەدیێ دۆزێ و بەڤلە 

خزینکا وى ڤەکرییە و بلبل دناڤدا لیس د بن
هەستێن عەشقاوى یێن نەپەن، پێ رویس د بن

ئوو دەهمەنا کچێن کچین، پێ پیس د بن
ئەڤە.. 

نە سەرهاتى یا باپیرانە و نە چیرۆکێن خوداڤەندا
لێ دیتنێن ئەیوبینە، هەکو سەبرا وى ژێ فڕى

ژبۆ چویچکێن سەرگەردان و بەلگێن ل بەر کەتنێ خەبەردا
تۆڕەبوونا کەفتى بەندا و گولێن گەش ملخویل ل بەندا. 

 ..... 		
سولتانى ئایەتەک ئینا و ئێکا دى بر

ئایەتەک دانا بەر کێرا و ئێکا دى ب تەمڤە داعویرا
دا تۆڕەبوونێ کورک بکەت ل سەر هێکا

هێکێن کەسک و ئەوێن رەنگ زەر
هێکێن مۆر و ئەوێن ژ ماران بێ خەبەر 

هێکێن بێ رەنگ و تام 
ب تۆڕەبوونا کەلڤە بووین چام

مەلایەکێ شافعى یا پێڤە میزتى و 
ژ سیراتێ نەبوو ڤەدەر

“هەموو مەلا سەرکى باددەن”
خەونێن ئاڤز ب ئاخێ راددەن

داکو خەونا من بەلى بیت
دۆزا من یا قەرفاندى.. نیڤ کەلى بیت

تبلا من یا ل سەر جەلەپکێ و چاڤێ من یێ ل خەراباتێ 
تۆڕەبوونا توند ب رێڤەیە و هەکو دقەومیت بێ لۆمەیە!

...... 		
هەمى گەنجێن گوندێ “بەلێ” مشەخت بوون و 

ل بەر دەرگەهێ باژێرێ “نەئێ” دووکەر بوون
کار ب دەستێن بووین دارودەست

ل دانگا چیاى کەفتن بەر با و کەنگر پەرێن بەر رەشەبا
چەپ و راست ب بژیا دارێن هشکڤە شور بوون

ئوو ل داویێ... 
ب سیڤاندە یێن گوندیانڤە بوونە لیلاق

ئەز دێ بەرەف قودسێڤە چم! 
پێشمەرگەیێن سەرتوخیبى...

گوللە یێن خوە.. ب دلگەرمى تەقاندن و 
رووبارەکێ خوینێ ژ چاڤان د رژیا

ب سەر قالکێن فیشەکان دا هات
گەرمێ لیلاق حەلاندن و قالکێن کەفتى کرنە مرۆڤ

لەشکەرەکێ مەزن مەزن ژ قالکێن ڤالا 
بژیانە سەر جاددە یێن ئاخێ و نهالا 

نە ساجۆران حەواندن و 



51

نە چ رەختان ب همبێزا خۆڤە گرتن
ئەز ژى وەک وە... 

فیشەکەکا گەرم بووم و نۆکە قالک 
ئەز سەرەکێ نەرم بووم و نۆکە کەڤرک 
ئەز بزنەکا شیردەر بووم و نۆکە کارک 

ئەز زەڤیەکا بەردڕیایا فرەه بووم و نۆکە ماڵک
تۆزا هەسپێن ئەیوبییان گەورى یا من یا خەتماندى
قەولێن بوخارى و موسلمى شەملکا من یا لەوتاندى

هەر نڤێژا من ل دویڤ بەکداشییان کرى 
پشتا من ل هیڤیا ئیمامان یا چەماندى

ئەز ب خوەڤە یێ بەرزە بوویم
تفەنگەکێ هشێن من کێشان سەر ئێک و 

داکو رەشێ خوە دناڤ قالکاندا ببینم 
تبلا من یا ل سەر جەلەپکێ و ستێرکا من یا ل هاتوباتێ 
تۆڕەبوونا توند ب رێڤەیە و هەکو دقەومیت بێ لۆمەیە!

*     *      * 		

هەکو لیلاق دکەنە گرى

د باهۆزێدا.. دێم دهێنە گوهورین و مت د بن
دەستێن زڤرێن بەردورینێ

سەرئەڤراز د بن و دکەڤنە بەر قەرفینێ
لیلاقێن پێرۆ.. ب سیڤاندێن گوندییانڤە

نۆز و نۆز بەردا گرینێ.
ئەو رێبارێ هێشتا هەستێن وى گەرم نەبوویى

د بن بارێ خاچیڤە کەفت، سەربازان بەردا کەنینێ
بەخچەیەکێ پان و درێژ.. د بن پەرێن

رۆژا زەرباڤ ڤە وەرمت و گولێن پلاستیکى..
د داقوتاى بوون ژ خۆشى یا دیدارێ و حەنینێ

ئەزێ دوور و ڤارێ ژ وەرزێ چنینێ
ب تارتانیڤە کەسک بووم و 

هەموو خەونێن من گەهاندینە بەر چوینگێ
د بن خاچیڤە هەرشین!

ما دێ چەوا مرۆڤ بێى خاچ خەونا بینیت؟!
یان دێ پاوان کەت یەقینێ

هەر برینا هێژ دەرنەبووى، ب ئێشانێڤە سەمایێ دکەت
ئێشان.. سەرێن یاخى و بووینە هەڤڕک 

دگەهینتە ئێک و ئاڤزە یێن ل بەر پەقینێ
لێ ب قودرەتا کاهنێن ئەزمان کیفکوویى

دەنگ ژ پەقینێ کەفتن و تەڤ کریارێن جوان و کرێت
بوونە داردەستێ دزینێ.

*    *    * 		

کاروان*

ئەڤ کاروانە یێ ب رێڤە ماى 
رێکا ل بەر تێک ئاڵزیاى 

دبێژن سەرکاروانەک هەیە 
لێ دناڤ مژێداى بەرزەیە و ئەم نزانین ل کیڤەیە؟!

کو ب رێ بێخیت ڤى کاروانێ ب رێڤە ماى.

کاروانییان وەغەرکرن.. خۆشى یێن هاتى دگەل خوە برن 
لێ کۆمەکا هیڤى یێن کەسک و هەلاویستى 

هێشتا د سینگیدا د پڕن
کو نەئێخیت ڤى کاروانێ ب رێڤە ماى.

رۆژەکا دچیت ئێکا د هەلێت
یێ چاڤەڕێ.. ئاگر و پێت 

هەر رۆژ ئێک ژ وارى بار دکەت
ئێکێ دى یێ خرابتر دهێت

پاشترڤە دبەت ڤى کاروانێ ب رێڤە ماى.

هۆ... خۆشتڤى و هەڤالێن من، بلا هەردەم ل بیرا وە بیت 
هەکو ئەڤین دبیتە برین 

ل بەر دەرێ مالا پالددەت و ژێ دزێتن خوین
هەکو کەنى یا جاددە و کولانا دبیت گرى و 

روویێ باغان مشت بوغومین. 
بلا هەردەم ل بیرا وە بیت، ئەو چیرۆکڤانێ خەمگین و 

کارەساتێن ڤێ دیرۆکا مە یا دێرین
ئەڤ کاروانێ ب پەیڤانڤە گرێدایى و 

ب پەیمانانڤە وەرباداى
ل دانگا چیاى.. ستالینى و 

پەپیک و ژار.. ل بەر دەرگەهێ کووچکا ئاغاى
د گەورى یا مەدا، سترانەکا کاویس ئاغاى 

ل بەندەرى، چیرۆکەکا نووڤەگێرایا بەیدەباى

دبێژن سەرکاروانەک هەیە.. لێ ئەم نزانین ل کیڤەیە
ل ڤێ شەڤرەشێ.. کى دێ رێکێ بۆ ڤەکەت و 

کى دێ بۆ هەلکەتن چراى؟! 
کو ب سەربێخیت ڤى کاروانێ ب رێڤە ماى. 

*      *      * 		

دەهمەن: 

* هزر و هێڤێنێ ڤێ هەلبەستێ ژ سترانەکا سترانبێژا عەرەب )فەیرۆز(
ێ هاتییە وەرگرتن.

ئەوێ سێرەبەند

ئەڤرۆ ژ دوهى گەرمتر بوو
تونا دەنگێ ئەوێ چەکدار.. نەرمتر بوو

خۆچەماندن ل بەر دەرگەهێن 
دەر و جیران و نەمەردان ب شەرمتر بوو

سێرەبەندى.. 
پف کرە خولى یا بەر کوچکا و 

ئایەتەکا نەخواندى خواند 
بەندکێ تەلیسما دیرۆکێ

ب روویێ ئەڤرۆکەڤە قەتاند
هەر کەدخوەرێ.. 

خوها پالا ب دەستانڤە بوویە خەنا
ب دارێن هشکڤە وەرباداند

ئەو شەرڤانێ چەپەرێ خوە 
ب دزیکیڤە گوهارتى و ئوردى یا خوە 
ژبۆ هەسپێن داگیرکەر کرییە چەروانە

ل گۆرەپانێ رەجماند
هەر نەزانێ مۆمکا زانینێ هەلگرتى و 

ل بەر دەرگەهێ شەڤێ راستاى
ب خوینا مومکێڤە شەوتاند

هەر مەلایێ ئاگرى بەرددەتە پویشى و 
سەبیکرنا ژنێن خوەسەر حەلالکرى

ل بەر دەرێ مزگەفتێ قەلاند
هەموو خەونێن ل گولستانێ پرت پرت بووین

برنە بەر ئێک..
ملوانکەکا جوان ژێ چێکر و خەملاند

هندەک چپکێن ئاڤا سپى یا گەلیێ لالش
ژ دوعا یێن دایکێن شەهیدا و 
هەستێن گەرمێن نوو عاشقا و 

بیژنێن هێشتا سینگ ب شیر
ل گولێن گولستانێ رەشاند
ئۆمێدەکا گەش د چاڤێن

کور و کچێن خورتدا ڤەژاند
سێرەبەندە و ب ئاگرێ گوللەیەکێ

هەمى سحر ژ پاتەى فراند.

*    *    * 		

دهۆک... جێ ئێکەمین عەشقا منە

چاڤێن تە... 
هندەک سوحبەتێن بارانى دگەل من دکەن و 

خەونێن بەستەلۆکى ل قورنەتێن تارى دچینن 
پێنگاڤێن ب سۆز ل سەر ئاتاڤێ و پاشى 

ل سەر تەرمێ ئاتاڤێ دزەلینن
ما دێ چەندین جەولە یێن دى یێن چاڤەرێبوونێ

ب چاڤێن شلبوویڤە هەمبێزکەم 
داکو ب هەلێت کەنینا تە!

....... 		
تۆ ئێکەمین کائنا نە رویسى 

ب دوورى د ئەڤینم 
تۆ ئێکەمین بەرق و برویسى 

کو شەوقێ ددەتە شەڤستانێ و 
ل بەندا بارانێ نەمینم

ما دێ چەندین جەولە یێن دى یێن شەڕى 
ژ پێشبینى یا خوە دەرینم
کو ئاشتى دادەتە وارى و 
ژێ ب پەشیت دیدارا تە! 

........ 		
ئەز حەز ژ تشتێن رویسبوویى دکەم 

ژنێن رویس 

دارێن رویس 
کاغەزێن رویس و گۆتارێن رویس

لێ تۆ... هەمى متایێ دیتنێ و 
سەربۆرێن مشت ڤەرۆتنێ

د بن عەبایەک خەلیجیڤە د نخێڤى و 
تە دڤێتن من باخێڤى

ئەزێ ماتمایى ب حزوورا تە یا زاڵڤە
ب خوین و خوهڤە د بشێڤى

ما دێ چەندین جەولە یێن دى یێن ئاشتبوونێ 
ب پرچا دارانڤە کەم نیشان 

دا ل گوڤەندێ.. گوڤەندى بیت بڕیارا تە!
......... 		

هەیامەکە.. ب وەغەرێڤە بوویمە نۆژ و 
رێکێن چاڤزل, من ڤەدگەرینن ڤەگەرێ

پەیڤێن مەستبوویى.. 
خوریانێ دئێخن پێ پەڕان

پەڕ تەنگەزار دلەییزن ل بەر باگەرێ
تۆ ژى ل دووڕیانا ئەگەرێ 
ماچان د باى وەردکەى و 

دلێ خوە یێ سار گەرم دکەى ل بەر فەنەرێ
ئوو... هەکو کەفتیم سەر رێکا تە 

رێکێن هەڤبڕ ژ چوارگاڤانا مە د مەشین 
دهۆکێ ئەم دگەهاندین ئێک

ما دێ چەندین جەولە یێن دى یێن تەسلیمبوونێ 
ل سەر شاشە یێن سپى بەیانکەم 

دا ل جێعەشقێ, ئاکنجى بیت ڤەگەرا تە!
 ....... 		

ئەز گەلەک حەز ژ دهۆکێ دکەم 
جێ ئێکەمین عەشقا منە 
جێ ئێکەمین خەما منە 

جێ هەڤڕکى و هەڤرێبازى و هەڤرویشى یا ژینا منە 
جوانترین شعرا منە. 

تە راستى بڤێت...
دهۆک.. ژنەکا شەبەقى یا ئێچەیە 

هەمى هەستێن من یێن کەل بۆ دکەلیێن 
کەڤالەکێ سوریالیێ ژ پێرڤەیە

هەمى رەنگێن من ب سینگێ وێڤە د حەلیێن
سترانەکە 
دەرمانەکە 

مەزیقەکا هێدى و هێواش 
تەڤ برینێن من پێ دکەویێن 

هەست و هەلچوونێن سەربەرداى پێ ڤەدحەویێن. 
ئەڤجا وەرە دا ل بەر بارانا دهۆکێ 
پیاسەیەکا زەوقین بکەین و دڵۆپ 

ژ دەهمەنێن مە بکەڤن 
کراس, ب سینگێن مەڤە ب نووسیێن و 

تیشکێن حەزێ ژێ دەرکەڤن
وەرە.. دا سەبەتکێن خوە یێن ڤاڵا 

پڕ هیڤى بکەین و ڕێ ڤەکەین
کو بوهار دادەتە چاڤا و خۆشەویستى 

ل سەر ستوونا چرپە یێن کز ببیتە ئاڵا
وەرە دا بەرەف رێژگەهێ بچین و 

کورتکەین ساڵا 
بێى دهۆکێ هەموو جیهان یا ڤاڵایە
دویر ژ دهۆکێ ژیان ب منڤە بەڵایە

*      *     * 		

سروودا خەونا كوردان

سترانبێژ 1
من خەونەكا هەی.. خەونەكا رەوا 

ئاخ و ئاڤا مە، ئاسمان و هەوا 
ل بەر دەستێ‌ مە بن، ل بن ئاڵایێ‌ گەش

خەونا كوردینیێ‌، دوور ژ توندرەوا 
   

جەنگاوەرەكێ‌ خانەنشین:
ئەم لۆلۆ و گۆتی، خالتی و میتانی                              

ل چیایێ‌ زاگرۆس مە بنگەه دانی
هۆری و سۆباری، ژ جەرگێ‌ دیرۆكێ‌                               

وەك رۆژێ‌ د هەلێن ل هیڤیا ژڤانی

سترانبێژ 2
ئێكگرتنا گەل خەونا كوردانە 

خەونەكا دێرین، یا مە هەمیانە 
بزاڤ و خەبات، رێكا رەوانە 

ژبۆ دەولەتبوونێ‌ ژین و ڤیانە 

سترانبێژەكێ‌ كوچك و دیوانان:
حەسنەوی هاتن، شەدادی هاتن                                

دوستەكی و عەنناز ب خێر و خەباتن
ئەردەلانییان شەنگستە دانا                                     

ژبۆ ئەڤرۆیا مە شویرهە و كەلاتن

كۆمەكا زارۆكێن خواندنگەهێ‌:
شەرڤانێن میدی دەولەتەك چێكر                                  

دیاكۆ رابوو ژدل حەژێكر
كاردوخی هاتن نامەكا ب خوین                                   

دا زەینەفۆنی و لەشكەر ب رێكر

سترانبێژ 3
دبیت شەڤا تاری، رێكا مە دووركەت 
دبیت ژ هەڤدووری، برینێ‌ كووركەت

تیرۆژكا گەشا ڤێ‌ ئەلندا نوی 
پێكڤە ژیانێ‌ و خۆشیێ‌ دێ‌ مۆركەت

كۆمەكا پێشمەرگێن گەنج:
میرگەها سۆران پەیمانێن گەش دان                              

تەڤ كوردان كۆمكەت ل بن ئاڵا یەزدان
خەلكێ‌ بادینان گازیكر بابان                                    

ئەم هەمی ئێكین ژ نفشێ‌ كوردان

سترانبێژ 4
من خەونەكا هەی، دێ‌ بۆ وە بێژم 
بەرپەڕێن چوویی دێ‌ هەمیا نێژم 

خەونەكا كەڤنە دگەل من مەزن بووی 
خەمێن چەند سالان ژدل دێ‌ پێ‌ رێژم

       
كۆمەكا زارۆكێن خواندنگەهێ‌:

میرگەهێن مەنە ئەڤ دیرۆكا گەش                            
ل هەر چوار كناران دوژمنێ‌ دەڤ بەش

ب سەرمەدا ئینان گەلەك شەڤێن رەش                        
ژێرە بوون قۆربان خورت ب جان و لەش

كۆمەكا پێشمەرگەهێن گەنج:
لاوێن مە كوردان تەڤ بوون شۆرەشڤان                            

ل جهان بەلاڤبوون، ئێخسیر كر ژیان
بانگێ‌ خەباتێ‌ تەڤ جیهان ڤەگرت                              

یان كوردستانە یان ژی قەبرستان

سترانبێژ 5
نووئاڤەدانی و خوشگۆزەرانی 

رێبازا مەیە ژبۆ ژیانا نوی 
ب زمانێ‌ كوردی خویندكار دخوینن

ئێدی نەما مە ژاری و نەزانی 

كۆمەكا دەرچوو یێن زانینگەهێ‌:
زانینگەه مشتن ژ شاگردێن زیرەك                                 

ژ كەلا هەولێرێ‌ تا بورجا بەلەك
ب سەرفەرازی پێكڤە گازی دكەن                                 

ل بەر پێن مە چەمیان تەڤ چەرخ و فەلەك

كۆمەكا جەنگاوەرێن خانەنشین:
تەیرێ‌ شۆرەشێ‌ ل جزیرا بۆتان                                

هلدا ئاسمانی و فڕی شەمزینان
مەحموودێ‌ نەمر، سمكۆیێ‌ شكاك                               

چریسك پەشاندن جێگر بوو ل بارزان

سترانبێژ 6
كاروان یێ‌ دچیتن بەر ب رۆژا گەش 

ئاستەنگا دبڕیت، د سوژیت شەڤا رەش 
خورتێن نەوجوان بۆ دان جان و لەش 
دا رێژگەه ڤەببیت، سپێدەیەكا خوەش 

سترانبێژ 7
شاهی یا شەهیدان پەردا مت دڕاند 

دلێ‌ مریدان ئاوازەك نوو خواند 
ئەم دێ‌ دۆمینین رێبازا خەلەك 

خورتێن نوو هاتی سەربەخۆیی چاند



65

كۆمەكا پێشمەرگەهێن گەنج:
شێخێ‌ بارزانی ل دژی ستەمێ‌                                

پەرگالا كوردان گەهاند عالەمێ‌
ئاگریداغێ‌ و بەخچە یێن دێرسم                              

گیانێ‌ شرین ژ دل دێ‌ دەمێ‌

سترانبێژ 8
ژبۆ دەنگدانێ‌ هەردەم بەرهەڤین 

ل پێرگی یاسایێ‌ ئەم تەڤ وەكهەڤین 
جڤاكەكێ‌ نوی، بۆ خوە ئاڤاكەین 

دێ‌ پێشڤە چین و چ جار ناكەڤین 

كۆمەكا ئۆلدارێن موسلمان و ئێزدی و مەسیحی و كاكەیی:
مە خەونەكا هەی خەونەكا رەوا                                 

ئاخ و ئاڤا مە، ئاسمان و هەوا
ل بەر دەستێن مە بن، ل بن ئاڵایێ‌ گەش                       

خەونا كوردینیێ‌ دوور ژ توندرەوا

سترانبێژ 9
دەست ئەڤرازكرن هەمی هەڤالا 
دوعا یێن خێرێ‌ ژ باری تەعالا 

یێ‌ پاراستی بیت پێشمەرگێ‌ كوردا 
ل سەر توخیبێ‌ سوور بلند بیت ئاڵا

كۆمەكا پێشمەرگەهێن گەنج: 
ئەم پێشمەرگەینە ب چەك و باوەری                            

ئەم پارێزەرێن یاسا و سەروەری 
ب زەند و باسكێن خوە، دێ‌ رۆژێ‌ گرین                        

كو بەرپا بیتن خۆشی و دادوەری

كۆمەكا دەرچوو یێن زانینگەهێ‌:
ئێكگرتنا گەل خەونا كوردانە                                 

خەونەكا دێرین، یا مە هەمیانە
بزاڤ و خەبات، رێكا رەوانە                                  

ژبۆ دەولەتبوونێ‌ ژین و ڤیانە

سترانبێژ 10
ئاڵایێ‌ گەشێ‌ كوردستانا مە  

هەردەم سیمبولە ژبۆ هەبوونا مە 
تەڤ لایێن هەڤڕك، دێ‌ ل دۆر خوە كومكەت 

چریسك دێ‌ پەشن ژ مەشخەڵا مە

كۆمەكا پێشمەرگە یێن گەنج:
قازی دۆز گەهاند دارا مرادێ‌                                 

كۆمارا كوردی ل مەهابادێ‌
ب خوینا شەهیدان ئالا بلند كر                              

سێپێك چكلاندن، چاڤێ‌ بێدادێ‌

كۆما جەنگاوەرێن خانەنشین و كۆما پێشمەرگەیان و زارۆكێن 
خواندنگەهێ‌:

لاوێن كولنەدەر ئاراس بەزاندن                               
پەیاما كوردان ل جیهان گەراندن

دێ‌ هەر بین دەولەت، ئالای بلند كەین                        
دایكێن شەهیدان پێ‌ گرنژاندن

سترانبێژ 11 
بانگێ‌ مزگەفتێ‌ هلدا ئاسمانی 
زەنگلا دێرێ‌ ب لەزە ل ژڤانی
هاتن پاپوسێ‌ و نڤێژا رەسەن 

جەمیان ل لالەشێ‌، جهێ‌ نوورانی

كۆمەكا ئۆلدارێن موسلمان و ئێزدی و مەسیحی و كاكەیی:
ئەم موسلمانین، هند ئێزدینە                                     

هند مەسیحینە و چەند كاكەیینە
ئەم هەمی خەلكێ‌ ڤی وەڵاتینە                                    

ل مزگینیێ‌ هەر یێ‌ ب هیڤینە

سترانبێژ 12
ژ سەرهەلدانێ‌ ئۆمێدەك ڤەبی 

ل شەڤێن تاری چرایەك هەل بی 
تەیرێ‌ دەولەتێ‌ فڕدا ئاسمانی و 

هەردەم د ستراند كوردو هەر هەبی 

هەمی سترانبێژ ب هەڤرا:
ئەڤ خەونا دێرین دێ‌ هەر ب جه هێت                      

كانیكا حەزان دێ‌ ژ واری زێت
خەم دێ‌ ڤەرەڤن، رۆژەك دی دێ‌ هێت                       

سەردەمەكێ‌ نوی، دێ‌ ژبۆ مە هەلێت

هەمی جەنـــــــــگاوەر و پێشمـــــەرگە و سترانبێـــــژ و زارۆك و 
دەرچوویێن زانینگەهێ‌:

مە خەونەكا هەی، دێ‌ بۆ وە بێژین                         
بەرپەڕێن چوویی دێ‌ هەمیا نێژین

خەونەكا كەڤنە دگەل مە مەزن بووی                        
خەمێن چەند سالان ژدل دێ‌ پێ‌ رێژین

مە خەونەكا هەی خەونەكا رەوا
ئاخ و ئاڤا مە، ئاسمان و هەوا

ل بەر دەستێن مە بن، ل بن ئاڵایێ‌ گەش                       
خەونا كوردینیێ‌ دوور ژ توندرەوا

شاعرەكێ‌ دانعەمر ب شعر دبێژیت:
ئەڤ خەونا دێرین دێ‌ هەر ب جه هێت                      

كانیكا حەزان دێ‌ ژ واری زێت
خەم دێ‌ ڤەرەڤن، رۆژەك دی دێ‌ هێت                       

سەردەمەكێ‌ نوی، دێ‌ ژبۆ مە هەلێت

*     *    * 		

